ՏԵՂԵԿԱՆՔ
«Եվրասիական տնտեսական միության մասին» 2014 թվականի մայիսի 29-ի պայմանագրում փոփոխություններ կատարելու մասին» արձանագրության հաստատման նպատակահարմարության վերաբերյալ

«Եվրասիական տնտեսական միության մասին» 2014 թվականի մայիսի 29-ի պայմանագրում փոփոխություններ կատարելու մասին» Արձանագրությունը (այսուհետ` Արձանագրություն) ստորագրվել է 2022թ․ մարտի 31-ին Մոսկվայում:
Արձանագրության հիմնական նպատակն է «Եվրասիական տնտեսական միության մասին» Պայմանագրում (այսուհետ` Պայմանագիր) կատարել փոփոխություններ, որոնք ուղղված են իրավակիրառական պրակտիկայի  ընթացքում բացահայտված իրավական կարգավորման ոլորտում բացերի վերացմանը, Պայմանագրում կիրառվող տերմինաբանության միատեսակության ապահովմանը, Հանձնաժողովին ​​մի շարք լիազորություններով օժտելուն (մասնավորապես՝ ստանդարտացման, երրորդ երկրների նկատմամբ հատուկ պաշտպանիչ, հակադեմպինգային և հակակշռող միջոցառումների, սանիտարական, անասնաբուժական և սանիտարական և կարանտինային բուսասանիտարական միջոցառումների, մրցակցության, բնական մենաշնորհների գործունեության կարգավորման մասով), մինչև 2025 թվականը Եվրասիական տնտեսական ինտեգրման զարգացման ռազմավարական ուղղություններում ներառված  միջոցառումների իրականացմանը, ինչպես նաև Պայմանագրի գործող դրույթների ճշգրտմանը։
Արձանագրության 2-րդ կետով նախատեսվում է լրացում կատարել Պայմանագրի 29-րդ հոդվածում, որը սահմանում է անդամ պետությունների կողմից փոխադարձ առևտրում սահմանափակումներ կիրառելու հիմքերը։ Փոփոխության նպատակն է՝ համապատասխան փաստաթղթի մշակման միջոցով կարգավորել սահմանափակումներ կիրառելիս և դրանք չեղարկելիս Եվրասիական տնտեսական հանձնաժողովի և անդամ պետությունների միջև փոխգործակցությունը՝ նպաստելով ապրանքների ընդհանուր շուկայի արդյունավետ գործառնությանը։ 
Արձանագրության 3-րդ կետով նախատեսվում է Պայմանագրի VI բաժինը լրացնել նոր 291 հոդվածով՝ «Պետական հսկողություն (վերահսկողություն) Միության մաքսային սահմանին», համաձայն որի ԵԱՏՄ անդամ պետությունների պետական ​​սահմանների անցակետերով և (կամ) անդամ պետությունների օրենսդրությամբ սահմանված այլ վայրերով Միության մաքսային սահմանը անցնելիս անձանց, ապրանքների և տրանսպորտային միջոցների նկատմամբ իրականացվում է ​​մաքսային, տրանսպորտային (ավտոմոբիլային), սանիտարահամաճարակային, անասնաբուժական, կարանտինային բուսասանիտարական, ճառագայթային հսկողություն (վերահսկողություն), որի կազմակերպման համար Հանձնաժողովի ակտերով սահմանվում են տիպային պահանջներ։
Արձանագրության 7-րդ կետով նախատեսվում է լրացում կատարել Պայմանագրի 97-րդ հոդվածում, համաձայն որի աշխատողներին ընձեռվում է առանց աշխատանքի տեղավորման պետության տարածքը լքելու մուտքի նպատակը փոխելու հնարավորություն, որի արդյունքում կկրճատվեն հարկադիր ճանապարհորդության հետ կապված տրանսպորտի ծախսերը, ինչպես նաև հանվում են Միության մեկ այլ պետության մանկավարժական և իրավական գործունեության ոլորտում աշխատանքի համար դիմող աշխատողների համար առկա սահմանափակումները։
Արձանագրության 9-րդ կետով առաջարկվում է Պայմանագրի № 5 Հավելվածի /Ներմուծման մաքսատուրքերի (համարժեք այլ տուրքերի, հարկերի և հավաքագրումների) գումարները հաշվեգրելու և բաշխելու, դրանք որպես եկամուտ անդամ պետությունների բյուջեներ փոխանցելու կարգի վերաբերյալ Արձանագրություն/ 31 կետում բերված բանաձևում LIBORUSD, o/n» անվանումը փոխարինել «SOFRUSD, o/n» անվանումով։ Հաշվի առնելով, որ Ֆինանսական վարքագծի նորմերի վերահսկողության Բրիտանական վարչությունը մտադիր է 2021 թվականի վերջին չեղյալ հայտարարել LIBOR ցուցանիշը, ԵԱՏՄ անդամ երկրների ազգային (կենտրոնական) բանկերի փորձագետները համաձայնեցին այն փոխարինել Նյու-Յորքի Դաշնային պահուստային բանկի (ԱՄՆ) կողմից կառավարվող SOFR ցուցանիշով։
Պայմանագրի № 8 Հավելվածում /«Երրորդ երկրների նկատմամբ հատուկ պաշտպանական, հակագնագցման (հակադեմփինգային) և փոխհատուցման միջոցների կիրառման մասին» Արձանագրություն/ ամրագրվում է ԵԱՏՄ իրավունքում հակադեմպինգային միջոցի «կլանում» հասկացությունը որպես կրկնակի հետազոտության իրականացման հիմք, որը ԵԱՏՄ անդամ երկրների արտադրողներին հնարավորություն կտա ամբողջությամբ օգտվել դեմփինգային ներմուծման արդյունքում անբարեխիղճ մրցակցությունից պաշտպանվելու իրենց իրավունքից, նախատեսվում է տնտեսության ճյուղի վրա դեմփինգային ներմուծման և սուբսիդավորված ներմուծման ազդեցության վերլուծություն, ինչպես նաև սահմանվում են դեմփինգային ներմուծման և սուբսիդավորված ներմուծման հետևանքով վնասի սահմանման գործոնները։
Պայմանագրի № 12 Հավելվածի /«Սանիտարական, անասնաբուժասանիտարական և կարանտինային բուսասանիտարական միջոցառումների իրականացման մասին» Արձանագրություն/ համապատասխան կետերով նախատեսվում է սանիտարական և անասնաբուժասանիտարական միջոցառումների կիրառում ռիսկերի վերլուծության հիման վրա` հաշվի առնելով միջազգային ստանդարտներն ու առաջարկությունները, որը կապահովի հսկողություն (վերահսկողություն) իրականացնելիս ռիսկերի կառավարման միասնական մոտեցումների կիրառումը և կնպաստի տնտեսվարող սուբյեկտների ու լիազոր մարմինների վրա ավելորդ բեռի վերացմանը, ինչպես նաև լիազոր մարմինների գործունեության արդյունավետության բարձրացմանը։
Պայմանագրի № 18 Հավելվածի /«Ապրանքների արտահանման ու ներմուծման, աշխատանքների կատարման, ծառայությունների մատուցման ժամանակ անուղղակի հարկերի գանձման կարգի և դրանց վճարման նկատմամբ հսկողության մեխանիզմի մասին» Արձանագրություն/ համապատասխան կետերով սահմանվում են դրույթներ, մասնավորապես՝
որոշվում է, թե երբ է ԱԱՀ-ի զրոյական դրույքաչափի կիրառման և (կամ) ակցիզային հարկի վճարումից ազատման հիմնավորումը համարվում չհաստատված (զրոյական ԱԱՀ դրույքաչափը կամ ակցիզային հարկից ազատումը հաստատելու փորձերը կանխելու նպատակով, եթե ապրանքները չեն տեղափոխվում ԵԱՏՄ անդամ պետությունների սահմանով, ինչպես նշված է Պայմանագրում), սահմանում է անդամ պետության հարկային մարմնի պարտավորությունը, որի տարածքից ներմուծվում են ապրանքները, տեղեկացնելու անդամ պետության հարկային մարմնին, որի տարածք ներմուծվում են ապրանքները, հարկ վճարողի կողմից ներկայացված փաստաթղթերում կեղծ տվյալներ հաստատելու մասին, կանոնակարգվում է ԱԱՀ-ի և ակցիզային տուրքի վճարման մեխանիզմը, երբ դիմումը հետ է կանչվում ներմուծման փաստի բացակայության պատճառով, ինչպես նաև հստակեցվում Է հարկերի վճարման մեխանիզմը։
Պայմանագրի № 19 Հավելվածում /«Մրցակցության ընդհանուր սկզբունքների և կանոնների մասին» Արձանագրություն/ նախատեսվում են տույժեր ԵՏՀ Կոլեգիայի որոշումները չկատարելու համար։ 
Արձանագրության կետերով Եվրասիական տնտեսական հանձնաժողովին ընձեռվում է մի շարք այլ լիազորություններ։ 
Արձանագրության կետերում ներառված են նաև Միության օրենսդրությունը կազմող ակտերի թափանցիկության բարձրացմանն ուղղված փոփոխություններ, մասնավորապես՝
Եվրասիական տնտեսական միության շրջանակներում ձեռնարկատիրական գործունեությամբ զբաղվելու պայմանների վրա հնարավոր ազդեցություն ունեցող միջազգային պայմանագրերի նախագծերի կարգավորման ազդեցության գնահատման մեխանիզմի ներդնում, Եվրասիական տնտեսական հանձնաժողովի կողմից ընդունված որոշումների փաստացի ազդեցության գնահատման մեխանիզմի ներդնում, որոնք կարող են ազդեցություն ունենալ ձեռնարկատիրական գործունեությամբ զբաղվելու պայմանների վրա: 
Միաժամանակ, Արձանագրության կետերով կատարվել են տեխնիկական ճշգրտումներ, այդ թվում չգործող նորմերի չեղարկումներ։
[bookmark: _Hlk88134552]Արձանագրության դրույթները չեն հակասում նշված ոլորտում Եվրասիական տնտեսական միության  իրավական ակտերի պահանջներին:
Համաձայնագրի ստորագրումը պայմանավորված է Եվրասիական տնտեսական միության շրջանակներում համագործակցությամբ, որը բխում է ՀՀ կառավարության 2021 թվականի օգոստոսի 18-ի №1363-Ա որոշմամբ հավանության արժանացած Կառավարության 2021-2026թթ. ծրագրի հավելվածի 1․1 կետի դրույթներից, մասնավորապես՝ ԵԱՏՄ-ի շրջանակներում կառավարությունը շարունակելու է նախաձեռնողական և փոխշահավետ համագործակցության տարբերակների քննարկումները՝ միտված կառույցի ընձեռած հնարավորությունների առավելագույն օգտագործմանը, գործընկեր երկրների միջև առևտրաշրջանառության ծավալների աճին և կոոպերացիաների զարգացմանը։ 
Ելնելով վերոգրյալից` ՀՀ էկոնոմիկայի նախարարությունը նպատակահարմար է համարում նշված Արձանագրության հաստատումը Հայաստանի Հանրապետության անունից:



ՀՀ ԷԿՈՆՈՄԻԿԱՅԻ ՆԱԽԱՐԱՐ                                            
ՎԱՀԱՆ ՔԵՐՈԲՅԱՆ

